
ಓ ಹಕೀಮ್, ಖಂಡಿತವಾಗಿಯೂ ಈ ಸಂಪತ್ತು ಹಸಿರು ಮತ್ತು
ಸಿಹಿಯಾಗಿದೆ

ಹಕೀಮ್ ಇಬ್ನ್ ಹಿಝಾಮ್ (ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರಿಂದ ವರದಿ: ಅವರು ಹೇಳಿದರು:
ನಾನು ಅಲ್ಲಾಹನ ಸಂದೇಶವಾಹಕರಲ್ಲಿ (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ)

(ಸಂಪತ್ತನ್ನು) ಕೇಳಿದೆನು, ಅವರು ನನಗೆ ಕೊಟ್ಟರು. ನಂತರ ನಾನು ಅವರಲ್ಲಿ ಮತ್ತೆ ಕೇಳಿದೆನು,
ಅವರು ನನಗೆ ಮತ್ತೆ ಕೊಟ್ಟರು. ನಂತರ ಅವರು ಹೇಳಿದರು: "ಓ ಹಕೀಮ್, ಖಂಡಿತವಾಗಿಯೂ ಈ ಸಂಪತ್ತು
ಹಸಿರು ಮತ್ತು ಸಿಹಿಯಾಗಿದೆ. ಯಾರು ಅದನ್ನು ತೃಪ್ತ ಮನಸ್ಸಿನಿಂದ ತೆಗೆದುಕೊಳ್ಳುತ್ತಾರೋ,

ಅವನಿಗೆ ಅದರಲ್ಲಿ ಬರಕತ್ (ಸಮೃದ್ಧಿ) ನೀಡಲಾಗುವುದು. ಮತ್ತು ಯಾರು ಅದನ್ನು ದುರಾಸೆಯ
ಮನಸ್ಸಿನಿಂದ ತೆಗೆದುಕೊಳ್ಳುತ್ತಾರೋ, ಅವನಿಗೆ ಅದರಲ್ಲಿ ಬರಕತ್ ನೀಡಲಾಗುವುದಿಲ್ಲ. ಅವನು

ಆಹಾರ ಸೇವಿಸಿದರೂ ತೃಪ್ತಿಯಾಗದವನಂತೆ ಇರುವನು. ಮೇಲಿನ ಕೈಯು ಕೆಳಗಿನ ಕೈಗಿಂತ
ಉತ್ತಮವಾಗಿದೆ". ಹಕೀಮ್ ಹೇಳಿದರು: ಆಗ ನಾನು ಹೇಳಿದೆನು: "ಓ ಅಲ್ಲಾಹನ ಸಂದೇಶವಾಹಕರೇ,

ನಿಮ್ಮನ್ನು ಸತ್ಯದೊಂದಿಗೆ ಕಳುಹಿಸಿದವನ ಮೇಲೆ ಆಣೆಯಿಟ್ಟು ಹೇಳುತ್ತೇನೆ. ನಾನು ಈ
ಪ್ರಪಂಚವನ್ನು ಬಿಟ್ಟುಹೋಗುವವರೆಗೆ ನಿಮ್ಮ ನಂತರ ಯಾರಿಂದಲೂ ಏನನ್ನೂ ಕೇಳಿ ಅವರ ಸಂಪತ್ತನ್ನು

ಕಡಿಮೆ ಮಾಡುವುದಿಲ್ಲ". (ಖಲೀಫರಾದ) ಅಬೂ ಬಕ್ರ್ ರವರು ಹಕೀಮ್ಗೆ ಕೊಡುಗೆಯನ್ನು ನೀಡಲು
ಕರೆಯುತ್ತಿದ್ದರು, ಆದರೆ ಅವರು ಅವರಿಂದ ಏನನ್ನೂ ಸ್ವೀಕರಿಸಲು ನಿರಾಕರಿಸುತ್ತಿದ್ದರು. ನಂತರ

ಉಮರ್ ರವರು ಅವರಿಗೆ (ಅವರ ಪಾಲನ್ನು) ನೀಡಲು ಕರೆದರು, ಆಗಲೂ ಅವರು ಅದನ್ನು ಸ್ವೀಕರಿಸಲು
ನಿರಾಕರಿಸಿದರು. ಆಗ ಉಮರ್ ಹೇಳಿದರು: "ಓ ಮುಸ್ಲಿಮರ ಸಮೂಹವೇ, ಈ 'ಫೈಅ್' (ಯುದ್ಧವಿಲ್ಲದೆ ಪಡೆದ

ಸೊತ್ತು) ನಿಂದ ಅಲ್ಲಾಹು ಅವರಿಗೆ ವಿಧಿಸಿರುವ ಅವರ ಹಕ್ಕನ್ನು ನಾನು ಅವರಿಗೆ
ನೀಡುತ್ತಿದ್ದೇನೆ, ಆದರೆ ಅವರು ಅದನ್ನು ತೆಗೆದುಕೊಳ್ಳಲು ನಿರಾಕರಿಸುತ್ತಿದ್ದಾರೆ".
ಪ್ರವಾದಿಯವರ (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ನಂತರ ಹಕೀಮ್ ರವರು ಮರಣ
ಹೊಂದುವವರೆಗೆ ಜನರಲ್ಲಿ ಯಾರಿಂದಲೂ ಏನನ್ನೂ ಕೇಳಿ ಅವರ ಸಂಪತ್ತನ್ನು ಕಡಿಮೆ ಮಾಡಲಿಲ್ಲ

(ಅಲ್ಲಾಹು ಅವರ ಮೇಲೆ ಕರುಣೆ ತೋರಲಿ).
[صحيح] [متفق عليه]

ಹಕೀಮ್ ಇಬ್ನ್ ಹಿಝಾಮ್ (ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರವರು ಪ್ರವಾದಿಯವರಿಂದ (ಅವರ ಮೇಲೆ
ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಲೌಕಿಕ ವಸ್ತುಗಳನ್ನು ಕೇಳಿದರು, ಅವರು ಕೊಟ್ಟರು. ನಂತರ ಅವರು
ಮತ್ತೊಮ್ಮೆ  ಕೇಳಿದರು,  ಅವರು  ಮತ್ತೆ  ಕೊಟ್ಟರು.  ನಂತರ  ಪ್ರವಾದಿಯವರು  (ಅವರ  ಮೇಲೆ  ಅಲ್ಲಾಹನ  ಕೃಪೆ
ಮತ್ತು ಶಾಂತಿಯಿರಲಿ) ಅವರಿಗೆ ಹೇಳಿದರು: ಓ ಹಕೀಮ್, ಖಂಡಿತವಾಗಿಯೂ ಈ ಸಂಪತ್ತು ಅಪೇಕ್ಷಣೀಯ ಮತ್ತು
ಬಯಸಲ್ಪಡುವಂಥದ್ದು.  ಯಾರಿಗೆ  ಅದು  ಕೇಳದೆ  ಬರುತ್ತದೆಯೋ  ಮತ್ತು  ಯಾರು  ಅದನ್ನು  ಆತ್ಮದ  ದುರಾಸೆ
ಮತ್ತು  ಹಠಮಾರಿತನವಿಲ್ಲದೆ  ತೆಗೆದುಕೊಳ್ಳುತ್ತಾರೋ,  ಅವನಿಗೆ  ಅದರಲ್ಲಿ  ಬರಕತ್  ನೀಡಲಾಗುವುದು.
ಮತ್ತು ಯಾರು ಅದನ್ನು ಆತ್ಮದ ಹಂಬಲ ಮತ್ತು ದುರಾಸೆಯಿಂದ ತೆಗೆದುಕೊಳ್ಳುತ್ತಾರೋ, ಅವನಿಗೆ ಅದರಲ್ಲಿ
ಬರಕತ್  ನೀಡಲಾಗುವುದಿಲ್ಲ.  ಅವನು  ಆಹಾರ  ಸೇವಿಸಿದರೂ  ತೃಪ್ತಿಯಾಗದವನಂತೆ  ಇರುವನು.  ನೀಡುವ  ಮೇಲಿನ
ಕೈಯು,  ಕೇಳುವ  ಕೆಳಗಿನ  ಕೈಗಿಂತ  ಅಲ್ಲಾಹನ  ಬಳಿ  ಉತ್ತಮವಾಗಿದೆ.  ಹಕೀಮ್  ಹೇಳಿದರು:  ಆಗ  ನಾನು
ಹೇಳಿದೆನು:  ಓ  ಅಲ್ಲಾಹನ  ಸಂದೇಶವಾಹಕರೇ,  ನಿಮ್ಮನ್ನು  ಸತ್ಯದೊಂದಿಗೆ  ಕಳುಹಿಸಿದವನ  ಮೇಲೆ
ಆಣೆಯಿಟ್ಟು ಹೇಳುತ್ತೇನೆ,  ನಾನು ಈ  ಪ್ರಪಂಚವನ್ನು ಬಿಟ್ಟುಹೋಗುವವರೆಗೆ ನಿಮ್ಮ ನಂತರ ಯಾರಿಂದಲೂ
ಏನನ್ನೂ  ಕೇಳಿ  ಅವರ  ಸಂಪತ್ತನ್ನು  ಕಡಿಮೆ  ಮಾಡುವುದಿಲ್ಲ.  ಅಲ್ಲಾಹನ  ಸಂದೇಶವಾಹಕರ  ಖಲೀಫರಾದ  ಅಬೂ
ಬಕ್ರ್  (ಅಲ್ಲಾಹು  ಅವರ  ಬಗ್ಗೆ  ಸಂಪ್ರೀತನಾಗಲಿ)  ರವರು  ಹಕೀಮ್ಗೆ  ಕೊಡುಗೆಯನ್ನು  ನೀಡಲು

ಕರೆಯುತ್ತಿದ್ದರು, ಆದರೆ ಅವರು ಸ್ವೀಕರಿಸಲು ನಿರಾಕರಿಸುತ್ತಿದ್ದರು. ನಂತರ ವಿಶ್ವಾಸಿಗಳ ನಾಯಕ ಉಮರ್
(ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರವರು ಅವರಿಗೆ (ಅವರ ಪಾಲನ್ನು) ನೀಡಲು ಕರೆದರು, ಆಗಲೂ ಅವರು
ಅದನ್ನು  ಸ್ವೀಕರಿಸಲು  ನಿರಾಕರಿಸಿದರು.  ಆಗ  ಉಮರ್  ಹೇಳಿದರು:  ಓ  ಮುಸ್ಲಿಮರ  ಸಮೂಹವೇ,  ಮುಸ್ಲಿಮರಿಗೆ
ಸತ್ಯನಿಷೇಧಿಗಳಿಂದ  ಯುದ್ಧವಿಲ್ಲದೆ  ಮತ್ತು  ಹೋರಾಟವಿಲ್ಲದೆ  ಸಿಕ್ಕಿದ  'ಫೈಅ್'  ಸಂಪತ್ತಿನಿಂದ
ಅಲ್ಲಾಹು  ಅವರಿಗೆ  ವಿಧಿಸಿರುವ  ಅವರ  ಹಕ್ಕನ್ನು  ನಾನು  ಅವರಿಗೆ  ನೀಡುತ್ತಿದ್ದೇನೆ,  ಆದರೆ  ಅವರು
ಅದನ್ನು ತೆಗೆದುಕೊಳ್ಳಲು ನಿರಾಕರಿಸುತ್ತಿದ್ದಾರೆ. ಪ್ರವಾದಿಯವರ (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು
ಶಾಂತಿಯಿರಲಿ)  ನಂತರ  ಹಕೀಮ್  ರವರು  ಮರಣ  ಹೊಂದುವವರೆಗೆ  (ಅಲ್ಲಾಹು  ಅವರ  ಬಗ್ಗೆ  ಸಂಪ್ರೀತನಾಗಲಿ)
ಯಾರಿಂದಲೂ  ಏನನ್ನೂ  ಕೇಳಿ  ಅವರ  ಸಂಪತ್ತನ್ನು  ಕಡಿಮೆ  ಮಾಡಲಿಲ್ಲ.

